
Təsisçi: Naxçıvan Muxtar Respublikası Ali Məclisi və Nazirlər Kabineti

Gündəlik ictimai-siyasi qəzet

qapısı
Qəzet 1921-ci

ildən çıxır

    Qeyd olunub ki,  ötən il Yük və
Sərnişin Daşımaları İdarəsi tərəfin-
dən muxtar respublika ərazisindəki
ayrı-ayrı tikinti təşkilatlarının ün-
vanına 126 min 660 ton müxtəlif
təyinatlı yük daşınıb. Həmçinin
bəhs edilən dövrdə yük-sərnişin qa-
tarları vasitəsilə 165 min  793 nəfər
sərnişin, 191 min 174 kiloqram
poçt-baqaj yükü daşınıb.

    Bildirilib ki, hesabat dövründə
Culfa Lokomotiv Deposunda istis-
mar olunacaq 5 elektrovoza və
5 manevr-magistral teplovozuna
texniki baxış keçirilib, hərəkət və
dartı hissələri müayinə olunaraq
onlarda cari və depo təmirləri apa-
rılıb. Lokomotivlərin normal və fa-
siləsiz işini təmin etmək məqsədilə
Bakı şəhərindən 100 daraqlı əyləc,

200 çuqun tormoz qəlibi, 500 kilo-
qram qaynaq çubuğu, 15 cüt ox
yastığı və 1 ədəd mühərrikin silindr
başlığı alınıb. Həmçinin xidməti
ərazidə 5861 yararsız ağac şpal təzə
ağac şpallarla, 53 yararsız ağac şpal
yarımyararlı dəmir-beton şpallarla,
366 yararsız ağac şpal yarımyararlı
ağac şpallarla, 200 metr yararsız

rels isə yarımyararlı rels-
lərlə əvəzləşdirilib.

Qeyd olunub ki, Or-
dubad dəmiryol sərnişin
vağzalının, yol sahəsinin
inzibati və yardımçı, 369-cu
kilometrdə yerləşən 4 say-
lı yol məntəqəsinin bina-
ları yenidən qurulub, stan-
siyanın yük anbarında,

İdarəetmə Mərkəzində, 10 kilovolt-
luq yarımstansiya binasında, sərnişin
və yük platformalarında, eləcə də
onları əhatə edən ərazidə aparılan
kompleks tikinti və əsaslı təmir
işləri başa çatdırılaraq istifadəyə
verilib. 
    Diqqətə çatdırılıb ki, 2018-ci
ildə cəmiyyət üzrə iqtisadi göstəri-

cilərin yerinə yetirilməsi qənaətbəxş
olub. Belə ki, yerlərdə qeyri-standart
qaz və elektrik qızdırıcılarından is-
tifadənin qarşısı tamamilə alınıb.
Bütün növ yanacaqlardan norma
daxilində istifadə olunmaqla, zəruri
olmayan qızdırıcı və işıqlandırıcı-
ların istifadəsinə son qoyulub. 
    Vurğulanıb ki, bu istiqamətdə
görülən işlər 2019-cu ildə də da-
vam etdiriləcək, materiala, təbii
qaza, elektrik enerjisinə, yanacağa,
suya və digər göstəricilərə mak-
simum dərəcədə qənaət olunma-
sına dair müvafiq tədbirlər həyata
keçiriləcək.
    Sonra məruzə ətrafında çıxışlar
olub.

Xəbərlər şöbəsi

    Naxçıvan Muxtar Respublikası Ma-
liyyə Nazirliyində 2018-ci ilin yekunları
və qarşıda duran vəzifələrlə bağlı kol-
legiya iclası keçirilib. 
    Kollegiya iclasını Naxçıvan Muxtar
Respublikası Baş nazirinin müavini –
maliyyə naziri Səbuhi Məmmədov
açaraq məruzə ilə çıxış edib. 
    Bildirilib ki, 2018-ci ildə Naxçıvan
Muxtar Respublikasında bütün dövlət
proqramlarının və layihələrin uğurla
icrasına, investisiya proqramında elm,
təhsil, səhiyyə, sosial təminat, mədə-
niyyət və idman obyektlərini özündə
birləşdirən sosial layihələrin, içməli
su və kanalizasiya sistemlərinin ya-
radılması, kənd yollarının yenidən qu-
rulması, yeni yolların inşası, melio-
rasiya və irriqasiya tədbirlərinin ge-
nişləndirilməsi işlərinin səmərəli ma-
liyyələşdirilməsinə nail olunub. Bu
dövrdə Naxçıvan Muxtar Respublikası
dövlət büdcəsinin gəlirləri 73 milyon
400 min manat təyinata qarşı 86 milyon
794 min 879 manat və ya 118,2 faiz
icra olunmaqla, büdcəyə 13 milyon
394 min 879 manat artıq vəsaitin mə-
daxil edilməsi təmin edilib. Büdcə
gəlirlərinin 84,3 faizi və ya 73 milyon
205 min 241 manatı Vergilər Nazirliyi,
10,8 faizi və ya 9 milyon 378 min
630 manatı Dövlət Gömrük Komitəsi
tərəfindən toplanılıb, 4,3 faizi və ya
3 milyon 743 min 409 manatı dövlət

büdcəsindən maliyyə-
ləşdirilən təşkilatların
ödənişli xidmətlərindən,
0,6 faizi və ya 467 min
599 manatı isə digər
mənbələr hesabına icra
olunub. 

Qeyd edilib ki, iqtisadi
təsnifata uyğun olaraq
ötən il muxtar respublika
dövlət büdcəsi xərcləri-

nin 34 faizi və ya 169 milyon 88 min
manatı əməyin ödənişinə, 9,8 faizi və
ya  48 milyon 567 min manatı malların,
işlərin və xidmətlərin satın alınmasına,
3 faizi və ya 14 milyon 804 min manatı
subsidiyalar və cari transferlərə, 0,2
faizi və ya 750 min manatı ipoteka
kreditlərinin ayrılmasına, 3,5 faizi və
ya 17 milyon 645 min manatı təqaüdlər
və sosial müavinət xərclərinə, 27,2
faizi və ya 135 milyon 244 min manatı
icarə və muzdlu xidmətlərə, mənzil
fondunun, müxtəlif təyinatlı obyekt-
lərin, yolların əsaslı təmirinə və digər
xərclərə, 22,3 faizi və ya 110 milyon
911 min manatı isə qeyri-maliyyə ak-
tivlərinin alınmasına sərf edilib. Nax-
çıvan Muxtar Respublikası dövlət büd-
cəsinin icrasında sosialyönümlü – əməyin
ödənilməsi, təqaüd və sosial müavinətlər,
dərman və ərzaq xərclərinə 2017-ci illə
müqayisədə 4 milyon  697 min manat,
yaxud 2,4 faiz çox olmaqla, 197 milyon
304 min manat vəsait xərclənib ki, bu
da 2018-ci il büdcə xərclərinin 39,7
faizini təşkil edib.
    Vurğulanıb ki, Naxçıvan Muxtar
Respublikası Maliyyə Nazirliyi tərə-
findən dövlət büdcəsindən maliyyələşən
müəssisə və təşkilatların satın aldığı
mal-material və avadanlıqların real
dəyəri ilə realizə edilməsinə, büdcə
vəsaitlərindən qənaətlə və səmərəli is-
tifadəyə ciddi nəzarət həyata keçiril-

məklə ötən il 2 milyon 141 min ma-
natdan çox büdcə vəsaitinin əsassız
xərclənməsinin qarşısı alınıb. Bundan
başqa, dövlət müəssisə və təşkilatla-
rında aparılan yoxlamalar zamanı əmək
intizamına əməl edilməməsi, ayrılan
vəsaitlərin təyinatına uyğun istifadə
olunmaması, əməkhaqqının artıq he-
sablanması, büdcə vəsaitlərindən isti-
fadə qaydalarının pozulması, müəyyən
olunmuş smetadan kənara çıxılması,
əsassız xərclərə səbəb olan qurğuların
istifadəsi halları aşkarlanaraq rəsmi-
ləşdirilib, qanunamüvafiq qaydada in-
tizam tənbehi, cərimələr və digər təd-
birlər tətbiq edilib. Əsassız xərc, cərimə
və dəymiş zərərə görə 371 min manat
məbləğində vəsait dövlət büdcəsinə
geri qaytarılıb.
    Vurğulanıb ki, ötən il Maliyyə Na-
zirliyinin fəaliyyətinin təkmilləşdi-
rilməsi məqsədilə Naxçıvan Muxtar
Respublikası Ali Məclisi Sədrinin
müvafiq sərəncamlarına əsasən na-
zirliyin tabeliyində 2 yeni qurum –
Maliyyə Tədris Mərkəzi və Dövlət
Maliyyə Nəzarəti İdarəsi yaradılıb.
Qeyd olunan bütün dəyişikliklər ma-
liyyə sistemi iştirakçılarının vəzifə
öhdəliklərini artırır və onların işə
daha məsuliyyətli yanaşmasını tələb
edir. Cari ildə qarşıda duran vəzifələrin
layiqincə yerinə yetirilməsi üçün ma-
liyyə orqanları büdcə vəsaitlərinin
qanunauyğun və səmərəli istifadəsinə
dövlət nəzarətini daha da gücləndir-
məli, maliyyə sistemi əməkdaşları
qarşıya qoyulmuş vəzifələrin vaxtında
və keyfiyyətlə yerinə yetirilməsi üçün
yüksək səy göstərməli, dövlət büd-
cəsinin icrası istiqamətində bütün zə-
ruri tədbirləri həyata keçirməlidir.
    Sonra məruzə ətrafında çıxışlar din-
lənilib, nazirliyin cari il üçün iş planı
təsdiq olunub.

Sayı: 11 (23.173)

17 yanvar 2019-cu il, cümə axşamı 

Yanvarın 16-da Sumqayıt Kimya Sənaye Parkının ərazisində inşa olunmuş
“SOCAR karbamid” zavodu istifadəyə verilib.

Azərbaycan Respublikasının Prezidenti İlham Əliyev tədbirdə iştirak edib.
SOCAR-ın prezidenti Rövnəq Abdullayev və zavodun direktoru Xəyal Cəfərov

görülən işlərlə bağlı dövlətimizin başçısına məlumat veriblər.
Prezident İlham Əliyev zavodu işə salıb.
Sonra Prezident İlham Əliyev Sumqayıt Kimya Sənaye Parkının əsas rezident -

lərindən olan “SOCAR karbamid” zavodunun fəaliyyətindən bəhs edən filmə baxıb.
Daha sonra dövlətimizin başçısı müəssisənin kollektivi ilə görüşüb.
Azərbaycan Prezidenti görüşdə çıxış edib.
Prezident İlham Əliyev zavodda istehsal olunacaq məhsullara da baxıb. Zavodda

gün ərzində 2000 ton karbamid istehsal ediləcək.
Sonda xatirə şəkli çəkdirilib.

*  *  *
Azərbaycan Respublikasının Prezidenti İlham Əliyev yanvarın 16-da İran İslam

Respublikasının Silahlı Qüvvələrinin Baş Qərargah rəisi Məhəmməd Baqerinin
rəhbərlik etdiyi nümayəndə heyətini qəbul edib.

Rəsmi xronika

  Naxçıvan Muxtar Respublikası Dövlət Nəqliyyat Xidmətinin
Naxçıvan Şəhər Təsərrüfathesablı Nəqliyyat İdarəsində ke-
çirilən müşavirəni giriş sözü ilə xidmətin rəisi Əli Hüseynəliyev
açıb. 

    Bildirib ki, mux-
tar respublikada
avtomobil nəqliy-
yatı sahəsində idarə -
etmənin təkmilləş-
dirilməsi məqsədi-
lə Naxçıvan Mux-
tar Respublikası
Ali Məclisi Sədrinin
2018-ci il 31 iyul tarixli Fərmanı ilə Naxçıvan Muxtar Res-
publikası Dövlət Nəqliyyat Xidməti yaradılıb, strukturu
təsdiq edilib. Xidmət əməkdaşları ötən dövr ərzində qarşıya
qoyulan vəzifələrin layiqincə yerinə yetirilməsi üçün səylə
çalışıblar.
    Qeyd edilib ki, Naxçıvan Muxtar Respublikası Ali Məclisi
Sədrinin 2018-ci il 22 oktyabr tarixli Fərmanına əsasən ötən
il noyabr ayının 1-dən etibarən avtomobil nəqliyyatı ilə
sərnişin daşınmasını həyata keçirən sürücülərə lisenziya
 verilməsinə başlanılıb. Ötən ilin iki ayı ərzində 33 sahibkar
 lisenziya ilə təmin olunub.

Bildirilib ki, hesabat dövründə İran İslam Respublikasının
ərazisindən keçməklə Naxçıvan-Bakı-Naxçıvan marşrutunda
işləyən avtobusların fasiləsiz fəaliyyət göstərməsi təmin edilib.
İl ərzində Naxçıvandan Bakıya 14 min 693, Bakıdan Naxçıvana
15 min 43 sərnişin daşınıb. Həmçinin muxtar respublika sakin-
lərinin paytaxt Bakı şəhəri ilə əlaqəsinin daha da genişləndirilməsi
və vaxt itkisinin azaldılması məqsədilə Naxçıvan-Bakı-Naxçıvan
marşrutunda axşam reysi fəaliyyətə başlayıb. Bu da sərnişinlər
tərəfindən razılıqla qarşılanıb.
    Diqqətə çatdırılıb ki, ötən il sentyabr ayından etibarən şəhər -
daxili nəqliyyatda sərnişindaşıma fəaliyyəti ilə məşğul olan sü-
rücülərin reysqabağı tibbi müayinədən keçirilməsinə başlanılıb,
bunun üçün tibbi müayinə otağı yaradılıb, otaq ilkin tibbi
yardım ləvazimatları ilə təmin edilib. Həmçinin hesabat dövründə
muxtar respublika daxilində sərnişindaşıma xidmətinin səviyyəsi
daha da yüksəldilib, fəaliyyətdə olan 139 marşrut xəttində
399 ədəd avtobusla rayon mərkəzləri və kənd lərin hamısı
marşrutla təmin edilib.
    Sonra çıxışlar dinlənilib, müşavirənin qərar layihəsi oxunub,
2019-cu ildə görüləcək işlərlə bağlı aidiyyəti təşkilatlara müvafiq
tapşırıqlar verilib.

Ötən ilin yekunları müzakirə olunub, qarşıda duran 
vəzifələr müəyyənləşdirilib

* * *
    2018-ci ilin yekunları və qarşıda duran vəzifələrlə bağlı “Naxçıvan
Dəmir Yolları” Məhdud Məsuliyyətli Cəmiyyətində keçirilən yığıncağı
cəmiyyətin direktoru Mahir Əliyev açaraq məruzə edib. Bildirib ki,
“Azərbaycan Respublikası regionlarının 2014-2018-ci illərdə sosial-
iqtisadi inkişafı Dövlət Proqramı”nın icrası ilə əlaqədar “Naxçıvan
Dəmir Yolları” MMC üzrə 2018-ci ildə dəmir yolunun ayrı-ayrı
sahələrində təmir işləri aparılıb, qatarların hərəkətinin təhlükəsizliyi
təmin edilib.



2

    Naxçıvan Muxtar Respublikası Dövlət
Baytarlıq Xidmətində keçirilən iclası xidmətin
rəisi Vəli Novruzov açaraq geniş məruzə ilə
çıxış edib. 
    Diqqətə çatdırılıb ki, 2019-cu il Naxçıvan
Muxtar Respublikasında “Ailə təsərrüfatları”
ili elan olunub. Bu gün ailə təsərrüfatlarının
əsasını təşkil edən ən qədim təsərrüfat
sahəsi olan heyvandarlığın inkişafına böyük
dəstək göstərilir. Bu baxımdan 2018-ci il
ərzində heyvandarlıqda istehsalın və məh-
suldarlığın artırılması məqsədilə süni ma-
yalanma tədbirləri davam etdirilib. Ötən il
heyvandarlıqla məşğul olanlara, ümumilikdə,
700 min 600 manat məbləğində subsidiya
verilib. Bundan əlavə, olaraq süni maya-
lanma tədbirlərinin genişləndirilməsi, möv-
cud mal-qaranın cins tərkibinin yaxşılaş-
dırılması məqsədilə Azərbaycan Respubli-

kası Prezidentinin 2018-ci il 22 fevral tarixli
“Naxçıvan Muxtar Respublikasında hey-
vandarlığın inkişafı ilə bağlı əlavə tədbirlər
haqqında” Sərəncamına uyğun olaraq Babək
rayonu ərazisində Süni Mayalanma Mər-
kəzinin inşasına başlanılıb.  Həmçinin he-
sabat ilində Şərur rayonunun Ərəbyengicə,

Kosacan, İbadulla, Babək
rayonunun Aşağı və Yuxarı
Buzqov, Culfa rayonunun
Qazançı kəndlərində yeni
baytarlıq məntəqələri, ət sa-
tışı mağazaları istifadəyə ve-
rilib. Ərzaq təminatında xü-
susi çəkiyə malik olan hey-
vandarlığın inkişaf etdiril-
məsi məqsədilə muxtar res-
publika üzrə fermerlərə
4 milyon 563 min manat

həcmində kredit verilib, yeni heyvandarlıq
təsərrüfatlarının yaradılması istiqamətində
işlər davam etdirilib.
    Qeyd olunub ki, ötən dövr ərzində muxtar
respublikanın şəhər və rayonlarında iri -
buynuzlu heyvanlar arasında infeksion xəstə -
liklərə qarşı peyvənd ləmə tədbirləri aparılması

nəticəsində epizootik sabitlik qorunub. Həm-
çinin baytarlıq laboratoriyalarında mal-qara
və ev quşlarının xəstəliklərə yoluxma dərə-
cəsini müəyyən etmək məqsədilə müayinələr,
heyvanlar saxlanılan yerlərdə dezinfeksiya
işləri aparılıb. 
    Vurğulanıb ki, “2017-2022-ci illərdə
Naxçıvan Muxtar Respublikasında arıçılığın
inkişafı üzrə Dövlət Proqramı”nın müvafiq
bəndlərinin icrasını təmin etmək məqsədilə
xidmət tərəfindən məqsədyönlü tədbirlər
həyata keçirilib. Arıçılıqla məşğul olan fiziki
və hüquqi şəxslərə saxladıqları hər arı
ailəsinə görə subsidiya verilməsi qaydasına
uyğun olaraq, subsidiyaların verilməsi üçün
arı ailələrinin identikləşdirilmə qeydiyyatına
başlanılıb. 
    Sonda məruzə ətrafında çıxışlar olub.

Xəbərlər şöbəsi

 Naxçıvan Tibb Kollecin-
də ötən ilin yekunlarına
həsr olunmuş yığıncaq
keçirilib. 

    Tədbiri giriş sözü ilə
kollecin direktoru Sona
Məmmədova açaraq bildirib
ki, 2018-ci ildə Bilik Günü
ərəfəsində kollecin binası-
nın əsaslı yenidənqurmadan
sonra istifadəyə verilməsi,
müasir tədris şəraitinin ya-
radılması kollektivdə böyük ruh yüksəkliyinə səbəb
olub. Maddi-texniki təchizatın gücləndirilməsi, xüsusilə
də auditoriyada quraşdırılan elektron lövhə və pro-
yektorlar distant dərslərin keçilməsinə, elektron dərs-
liklərdən istifadəyə geniş imkanlar açıb. Ötən il
kollecin internet saytı istifadəyə verilib, təhsildə
şəffaflıq və obyektivliyin qorunması məqsədilə semestr
imtahanlarında elektron test üsulu tətbiq edilməyə
başlanılıb. Kollecin ictimai həyatında, tədbirlərdə,
dərnəklərdə tələbələrin fəal iştirakı təmin edilib,
təlim -tərbiyə, dərsə davamiyyət, təcrübə dərslərinin
vəziyyəti, semestr və dövlət imtahanlarına hazırlığın
təşkili və sair kimi məsələlər müzakirə olunub,
çatışmaz lıqların aradan qaldırılması məqsədilə lazımi
tədbirlər görülüb. 
    Hesabat dövründə kollecdə 39 qrup, 8 ixtisas üzrə
tələbələrin ümumi sayı 712 olub. Müvafiq fənlərin
tədrisi ilə 83-ü ştat üzrə, 46-sı isə saathesabı çalışan
müəllim və həkim heyəti məşğul olur. 
    Diqqətə çatdırılıb ki, Naxçıvan Muxtar Respublikası
Ali Məclisi Sədrinin ‟Naxçıvan Muxtar Respublikasının
elm, ali və orta ixtisas təhsili müəssisələri ilə ümumtəhsil
məktəbləri arasında əlaqələrin təşkili haqqında” 2015-ci
il 14 mart tarixli Sərəncamının icrası ilə əlaqədar
kollecin müəllimləri tərəfindən il ərzində Naxçıvan

şəhərində, muxtar respub-
likanın müxtəlif rayon və
kəndlərində yerləşən tam
orta məktəblərdə ayda bir
dəfə nümunəvi dərslər
 keçilib. 

Kollecin direktoru onu
da bildirib ki, Naxçıvan
Muxtar Respublikası Ali
Məclisi Sədrinin “Ali və
orta ixtisas təhsili müəssi-
sələrində ixtisasların mü-

vafiq təşkilatlara hamiliyə verilməsi haqqında” 2015-ci
il 27 iyul tarixli Sərəncamının icrası ilə əlaqədar
kollecdə tələbələrin tibb müəssisələrində müxtəlif ix-
tisaslar üzrə tibbi vərdişlərə yiyələnməsi işi davam
etdirilib. İl ərzində 263 tələbə tibb müəssisələrinə
göndərilib. İxtisaslı kadrların hazırlanması və beynəlxalq
elmi əlaqələrin genişləndirilməsi məqsədilə  Naxçıvan
Tibb Kollecinin 12 nəfərdən ibarət müəllim və tələbə
heyəti Türkiyənin Halide Edip Mesleki və Teknik
Anadolu Liseyində biraylıq təcrübə mübadiləsi keçiblər. 
    Qeyd olunub ki, Naxçıvan Tibb Kollecində müvafiq
ixtisaslar üzrə təkmilləşdirmə kurslarının təşkili işi
günün tələbləri səviyyəsində qurulub, Səhiyyə Na-
zirliyinin göndərişi ilə tibb müəssisələrində çalışan
372 nəfər müdavim təkmilləşdirmə kursunda iştirak
edib. 
    Sona Məmmədova onu da vurğulayıb ki, tədris və
istehsalat təcrübələrinin keçirilməsində bazalardan sə-
mərəli istifadə etməklə tibb müəssisələrinə ixtisaslı
kadrlar hazırlamalı, əhaliyə göstərilən tibbi xidmətlərin
keyfiyyətini yüksəltmək məqsədilə ixtisasartırma  kurs-
larının aparılmasına diqqət artırılmalıdır. Kollecdə
əmək intizamı diqqətdə saxlanılmalı, tədrisin keyfiy-
yətinə ciddi nəzarət edilməlidir. 
    Sonra məruzə ətrafında çıxışlar dinlənilib.

    Azərbaycan Respublikası He-
sablama Palatasının Naxçıvan Mux-
tar Respublikası üzrə İdarəsində
2018-ci ilin yekunlarına və qarşıda
duran vəzifələrə həsr olunmuş iclas
keçirilib. 
    İclasda idarənin rəisi Fazil İbra-
himov çıxış edərək bildirib ki,  res-
publikamızda təməli ümummilli
 liderimiz Heydər Əliyev tərəfindən
qoyulan iqtisadi  inkişaf strategiyası
ölkə Prezidenti cənab İlham Əliyev
tərəfindən uğurla davam etdirilir.
Naxçıvan  Muxtar Respublikasında
da həyata keçirilən məqsədyönlü
tədbirlər nəticəsində yeni iş yerləri
yaradılıb, sahibkarlıq mühitinin daha
da yaxşılaşmasına, iqtisadiyyata in-
vestisiya qoyuluşlarının artmasına,
əhalinin məşğulluq səviyyəsinin
yüksəldilməsinə nail olunub.
    Azərbaycan Respublikası Hesab -
lama  Palatasının Naxçıvan Muxtar
Respublikası üzrə İdarəsinin 2018-ci
ildəki fəaliyyəti idarənin Əsasna-
məsinə, təsdiq olunmuş iş planına

və digər müvafiq normativ sənədlərə
əsasən davam etdirilir.
    Diqqətə çatdırılıb ki, idarəyə
2018-ci ildə dövlət təşkilatlarından
26-sı elektron olmaqla, 74 məktub
daxil olub. 19-u elektron olmaqla,
80 məktub isə dövlət təşkilatlarına
göndərilib. İdarənin 2018-ci il
üçün təsdiq olunmuş iş planına
əsasən Naxçıvan Muxtar Respub-
likasının 2017-ci ilin dövlət büdcə -
sinin icrası haqqında illik hesabata
rəy hazırlanıb. 
    Qeyd olunub ki, Naxçıvan Mux-
tar Respublikası Dövlət büdcəsinin
xərclərinə maliyyə-büdcə nəzarəti
tədbirləri çərçivəsində  ötən il idarə
tərəfindən 9 müəssisə, idarə və  təş-
kilatlar üzrə təhlil işləri,10 müəssisə,
idarə və təşkilatlarda audit yoxla-
maları aparılıb. 2018-ci ildə həyata
keçirilmiş audit tədbirləri 22676,5
min manat məbləğində vəsaiti əhatə
edib.
    Nəzarət tədbirlərinin əhatə etdiyi
büdcə vəsaitlərinin 25,7 faizi mər-

kəzi icra hakimiyyəti orqanları və
onların tabeli qurumları, 3,7 faizi
səhiyyə, 5,4 faizi təhsil, 56,1 faizi
isə mədəniyyət müəssisələri, 9,1
faizi digər qurumlar tərəfindən icra
olunub.
    Diqqətə çatdırılıb ki, idarə tərə-
findən həyata keçirilmiş 10 nəzarət
tədbirinin dövlət büdcəsinin funk-
sional təsnifatı üzrə strukturu müəy-
yən olunub. Aparılan audit tədbirləri
zamanı aşkar edilmiş nöqsan və
çatışmazlıqların aradan qaldırılması
üçün müvafiq təşkilatlara məktub
və maliyyə orqanlarına məlumat
göndərilib. Görülmüş tədbirlər nə-
ticəsində artıq ödənilmiş əməkhaq-
qının 2902 manatı tutularaq büdcəyə
bərpa edilib.
    İdarə bu istiqamətdə öz fəaliy-
yətini daha da gücləndirərək nə-
zarət tədbirləri üzrə müvafiq nəticə -
lərin əldə edilməsinə nail olmağa
çalışacaqdır. 
    Vurğulanıb ki, 2019-cu ildə də
idarənin əməkdaşları işlərini günün
tələbləri səviyyəsində qurmalı, hər
kəs öz vəzifəsinin öhdəsindən la-
yiqincə gəlməlidir.
    İdarənin rəisi məruzəsinin so-
nunda əminliyini bildirib ki, kol-
lektiv 2019-cu ildə də səylə çalışa-
caq, beşinci çağırış Naxçıvan Muxtar
Respublikası Ali Məclisinin doq-
quzuncu sessiyasında qarşıya qo-
yulan vəzifələrin yerinə yetirilmə-
sində fəallıq göstərəcəkdir. 
    Sonra məruzə ətrafında çıxışlar
olub.

    Babək rayonunda keçirilən təd-
birdə rayon İcra Hakimiyyətinin
başçısı Rasim Hüseynov məruzə
edərək bildirib ki, ötən il rayon
üçün əlamətdar olub. Belə ki, Nax-
çıvan Muxtar Respubli-
kası Ali Məclisi Sədrinin
“Babək rayonunun təşkil
olunmasının 40 illiyi haq-
qında” 2018-ci il 16 fev -
ral tarixli Sərəncamının
icrası ilə əlaqədar ra-
yonda bir sıra sosial ob-
yektlər istifadəyə verilib,
yekun yubiley tədbiri
 keçirilib.
    2018-ci ili uğurlu sosial-iqtisadi
inkişaf göstəriciləri ilə başa vuran
Babək rayonunda Ali Məclis
 Sədrinin himayəsi və qayğısı ilə
tarixi-mədəni irsin qorunmasına
da xüsusi diqqət yetirilir. Ötən il
Nehrəm kəndindəki tarixi “İmam-
zadə” türbəsi əsaslı bərpa olunub,
həyətində geniş abadlıq işləri apa-
rılıb, müasir işıqlandırma sistemi
quraşdırılıb.
    Qeyd olunub ki, 2018-ci ildə
 Şəkərabad kəndində içməli su və
kanalizasiya şəbəkəsi istifadəyə ve-
rilib. Aparılan tikinti işləri həmin
kəndi, eləcə də  yaxınlıqdakı hərbi
hissəni, Naxçıvan Beynəlxalq Hava
Limanını və müəssisələri də əhatə
edib. 
    Babək rayonu ərazisində yerlə-
şən, muxtar respublikanın istehsal
gücünə görə ən böyük zavodu olan
Asfalt-Beton Zavod Kompleksinin
fəaliyyətə başlaması rayonda, eləcə
də muxtar respublikanın digər ya-
şayış məntəqələrində yol tikintisinin
daha keyfiyyətli və səmərəli apa-
rılmasına təkan verib.
    İcra başçısı deyib ki, Babək ra-
yonunun  40 illik yubileyi tədbirləri
çərçivəsində Babək qəsəbəsində
gənc ailələr üçün tikilmiş 7 mərtəbəli
28 mənzilli yaşayış binası da isti-
fadəyə verilib. Qəsəbədəki məsciddə
də təmir-bərpa işləri və mərasim
evinin tikintisi başa çatdırılıb. He-

sabat dövrü ərzində rayonun ucqar
dağ və sərhəd kəndləri olan Aşağı
və Yuxarı Buzqov kəndlərində mək-
təb binaları, kənd və xidmət mər-
kəzləri istifadəyə verilib. Abadlıq

işləri çərçivəsində həmin kəndlərin
yol infrastrukturu da yenilənib,
sakin lərin və avtomobillərin rahat
hərəkəti təmin edilib. Babək qəsə-
bəsində 8 dövlət orqanı və 5 ictimai
təşkilatın yerləşdiyi inzibati bina
əsaslı şəkildə yenidən qurulub. Ra-
yonun Gərməçataq və Aşağı Buzqov
kəndlərində yerləşən hərbi hissələr
üçün yeni əsgəri-məişət kompleks-
ləri istifadəyə verilib.
    Diqqətə çatdırılıb ki, rayonda
2018-ci  ilin məhsulu üçün 16 min
172 hektar sahədə əkin aparılıb.
Əkin sahəsinin 10 min 735 hektarını
dənli və dənli-paxlalı bitkilər, 7170
hektarını buğda, 3356 hektarını arpa
təşkil edib. Həmin il sahibkarlara  949
min 450 manat pul vəsaiti, 1702 ton
667 kiloqram azot gübrəsi verilib. 
    Aqrar sahənin inkişafında  ailə
əməyinə əsaslanan təsərrüfatların
formalaşması xüsusi yer tutduğunu, –
deyən Rasim Hüseynov bildirib ki,
ötən dövr ərzində Babək rayonunun
bütün yaşayış məntəqələrində kənd -
lərimizin təsərrüfat ənənələrinə uy-
ğun ailə təsərrüfatları formalaşıb.
Onların yarmarka və festivallarda
iştirakına şərait yaradılıb. 
    Məruzədə digər sahələrdəki nə-
ticələr də ətraflı təhlil edilib, 2019-cu
ildə qarşıda duran vəzifələrdən
 danışılıb.
    Sonra məruzə ətrafında müza-
kirələr olub.

Ötən ilin yekunları müzakirə olunub, qarşıda duran 
vəzifələr müəyyənləşdirilib

* * *

* * *

  Azərbaycan Vətən Müharibəsi
Veteranları və Şəhid Ailələri
Naxçıvan Muxtar Respublika
Təşkilatı İdarə Heyətinin yığın-
cağı keçirilib. 

    Yığıncaqda təşkilatın  sədri Mir-
məcid Seyidov məruzə ilə çıxış
edərək ötən il görülən işlər barədə
danışıb. Qeyd olunub ki, 2018-ci
ildə Azərbaycan Vətən Müharibəsi
Veteranları və Şəhid Ailələri Nax-
çıvan Muxtar Respublika Təşkila-
tının aidiyyəti təşkilatlarla əlaqələri
daha da möhkəmlənib. Belə ki, he-
sabat ilində təşkilat, onun şəhər və
rayon şöbələri tərəfindən 50-dək
tədbir keçirib, kütləvi informasiya
vasitələri ilə yaxından əməkdaşlıq
edilib. 
    Hesabat dövrü ərzində müxtəlif
kateqoriyalar üzrə müharibə işti-
rakçıları və şəhid ailələrinin qey-
diyyatının aparılması işi davam et-

dirilib. Şəhidlərin, o cümlədən mux-
tar respublikamızdan olan Milli
qəhrəmanların xatirə günlərinin ke-
çirilməsi təmin olunub.
    Vurğulanıb ki,  təşkilatın həyata
keçirdiyi tədbirlərin əsas məqsəd-
lərindən biri gənc nəslə vətənpər-
vərlik hisslərinin aşılanması və on-
ların doğma yurda məhəbbət ru-
hunda tərbiyə edilməsindən ibarətdir.
Buna görə də Milli qəhrəmanları-
mızın, şəhidlərimizin xatirəsinə həsr
olunmuş tədbirlərin təşkilinə daha
ciddi önəm verilib, onların qəhrə-
manlıqla dolu həyat yolu televiziya
və mətbuatda işıqlandırılıb. 
    Tədbirdə Azərbaycan Vətən Mü-
haribəsi Veteranları və Şəhid Ailələri
Naxçıvan Muxtar Respublika Təş-
kilatının şəhər və rayon şöbələrinin
sədrləri çıxış edərək ötən il görülən
işlərdən və qarşıda duran vəzifə-
lərdən danışıblar.

* * *

    Naxçıvan Dövlət Universitetində
“Milli dəyərlərimizin qorunmasında
qadınların rolu” mövzusunda də-
yirmi masa keçirilib.
    Universitetin rektoru, AMEA-nın
müxbir üzvü Saleh Məhərrəmov
qadınların cəmiyyət həyatının müx-
təlif sahələrində uğurla təmsil olun-
duqlarını və yüksək fəallıq nümayiş
etdirdiklərini vurğulayıb. 
    Təməl tibb fənləri kafedrasının
baş müəllimi, Azərbaycan Respub-
likasının Əməkdar müəllimi Kübra
Cəfərova, İngilis dili və tərcümə
kafedrasının müdiri İlhamə Məm-
mədova çıxış edərək muxtar res-
publikada milli dəyərlərimizin qo-
runub saxlanılması və inkişaf etdi-
rilməsi istiqamətində görülən işlərdə
qadınların da fəal iştirakından da-
nışıblar. Diqqətə çatdırılıb ki, milli

və xalq tətbiqi sənət növləri üzrə
qadınlar arasında özünüməşğulluğun
inkişaf etdirilməsi, onların sosial
vəziyyətlərinin yaxşılaşdırılması  is-
tiqamətində ardıcıl tədbirlər həyata
keçirilir. Ötən il “Naxçıvanqala”
Tarix-Memarlıq Muzey Komplek-
sində keçirilən tədbirlərdə qadınların
əl işlərinin kütləvi satışının təşkili
də belə tədbirlərdəndir. 
    Qeyd olunub ki, bu gün qədim
xalq sənətimiz olan xalçaçılığın in-
kişafına diqqət göstərilir, bununla
bağlı ardıcıl tədbirlər həyata keçi-
rilir. “Yallı (Köçəri, Tənzərə), Nax-
çıvanın ənənəvi qrup rəqsləri”nin
UNESCO-nun Təcili Qorunma
 Siyahısına daxil edilməsi, Naxçıvan
Muxtar Respublikası Ali Məclisi
Sədrinin “Şərur yallıları haqqında”
2018-ci il 24 dekabr tarixli Sərəncamı
milli dəyərlərimizin yaşadılması və
təbliği baxımından mühüm əhə-
miyyət kəsb edir.
    Sonda tələbələrin mövzu ilə bağlı
fikirləri dinlənilib və onları maraq-
landıran suallar cavablandırılıb.
                      Badəm MƏMMƏDOVA

Ali təhsil ocağında növbəti dəyirmi masa

    Naxçıvan Muxtar Respublikası
Səfərbərlik və Hərbi Xidmətə Çağırış
üzrə Dövlət Xidmətində gənclərin
müddətli həqiqi hərbi xidmətə yola
salınması mərasimi keçirilib.

    Əvvəlcə Azərbaycan Respubli-
kasının Dövlət Himni səsləndirilib.
    Tədbirdə Naxçıvan Muxtar Res-
publikası Müharibə, Əmək, Silahlı
Qüvvələr və Hüquq-Mühafizə Or-
qanları Veteranları Şurasının sədri
Firudin Süleymanov, ədliyyə nazi-
rinin müavini Emin Səfərov, gənclər
və idman nazirinin müavini Mir-
məcid Seyidov və təhsil nazirinin
müavini Ovni Muradov çıxış edərək
əlamətdar hadisə münasibətilə ça-
ğırışçıları və onların valideynlərini
təbrik ediblər. 
    Valideyn Qüdrət Cəlilov övla-
dının hərbi xidmətə yola salınma-
sından böyük qürur hissi keçirdiyini
bildirib, çağırışçı gənclərə xoş ar-
zularını çatdırıb.
    Çağırışçılar adından çıxış edən
Emin Muradov Vətənə şərəflə xid-
mət edəcəklərinə, komandirlərinin
tapşırıqlarını vaxtında və layiqincə
yerinə yetirəcəklərinə söz verib.
    Naxçıvan Muxtar Respublikası
Səfərbərlik və Hərbi Xidmətə Ça-
ğırış üzrə Dövlət Xidmətinin rəisi
vəzifəsini icra edən mayor Cavid
Məmmədov bildirib ki, ölkəmizdə,
eləcə də muxtar respublikamızda
bütün sahələr üzrə əldə edilən nai-

liyyətlər ordumuzun da hərtərəfli
inkişafına və güclənməsinə səbəb
olub. Ordu quruculuğu sahəsində
görülən işlər, ölkəmizin hərbi qüd-
rətinin yüksələn xətt üzrə inkişaf

etməsi Silahlı Qüvvələrimizin is-
tənilən anda işğal altında olan tor-
paqlarımızı azad etməyə qadir ol-
duğunu göstərir.
    Azərbaycan Respublikasının Pre-
zidenti cənab İlham Əliyevin 2018-ci
il 26 noyabr tarixli “Azərbaycan Res-
publikası vətəndaşlarının 2019-cu il
yanvarın 1-dən 30-dək müddətli
həqiqi hərbi xidmətə çağırılması
və müddətli həqiqi hərbi xidmət
hərbi qulluqçularının ehtiyata bu-
raxılması haqqında” Sərəncamı ilə
ölkəmizdə, eləcə də muxtar res-
publikamızda hərbi xidmətə çağırış
kampaniyalarının başlandığını bil-
dirən Cavid Məmmədov Vətən qar-
şısında borcunu yerinə yetirməyə
yola düşən çağırışçıların valideyn-
lərini və yaxınlarını təbrik edib,
onların övladlarının milli ordumu-
zun sıralarında ləyaqətlə xidmət
edəcəklərinə əminliyini bildirib.
    Mərasim Azərbaycan Respubli-
kasının Dövlət Himninin səsləndi-
rilməsi ilə başa çatıb.
    Həmin gün Şahbuz və Sədərək
rayonlarında da gənclərin hərbi xid-
mətə yola salınması mərasimləri
keçirilib.

- Səbuhi HƏSƏNOV

Gənclər hərbi xidmətə yola salınır

    Elimizdə, dilimizdə çox hörmətlə, ehti-
ramla işlənən ifadələr var: Ata qazancı! Ər
qazancı! Övlad qazancı! Oğul qazancı!
“Ata qazancı yeyib böyüyən uşaqlar ürəkli
olar”, – deyiblər. Ər qazancı gələn ailədə
qadın özünü dünyanın xoşbəxti hesab eləyər!
Övlad qazancı yeyən ata-ananın nə dərdi!
Ömürlərini havayı sovurmayıblar, deməli!
İllah da oğul qazancı!
    Laylasını deyib yüz dəfə başına dolanaraq
gəncliyinin ömür qazanında məhəbbət istisi
ilə yoğurub bişirdiyin, böyüdüb ərsəyə gə-
tirdiyin və həm də Vətənə, millətə layiq
təlim-tərbiyə verdiyin bir oğul balanın qazancını yemək
necə də bəxtəvərlikdir! 
    Elimin dilinə bu ifadə də daxil olsun istərdim!
Şəhid qazancı!..
    Atalar! Ərlər! Övladlar! Oğullar! Sizin fiziki gücü-
nüzlə, beyniniz, şüurunuz, halal zəhmətinizlə qazan-
dıqlarınızdan, ölçüyəgəlməz dərəcədə dəyərli olan
şəhid qazancıdır! O, qanla qazanılıb...
    Hər bir vətəndaşının qayğısına həssaslıqla yanaşan
Azərbaycan Prezidenti İlham Əliyevin şəhid ailələrinə
on bir min manat məbləğində birdəfəlik yardım verilməsi
ilə bağlı sərəncamını eşidənlərdən biri də şəhid Abbas
Əbülfəz oğlu Məmmədovun anası, Naxçıvan şəhər
Qaraçuq kənd sakini Fatma Məmmədova oldu.
 “Sevindi”, – deməzdim! “Narazı oldu” da, – demirəm,
ancaq özünün də dilə gətirib təsəvvür eləmədiyi qəribə
bir sızıltı, uçunma keçdi bədənindən. Eynilə 1994-cü
ilin noyabr gecəsindəki kimi... Hansı ki səhər şəhid
oğlunun cənazəsi gətiriləcəkdi...
    Abbas bənna Əbülfəzin çox sadə kəndli ailəsinin
böyük oğlu idi. 1992-ci il yanvarın 1-də Abbas 18
yaşında hərbi xidmətə çağırılanda Vətənimizin ağır
günləri idi. Qəsbkar sovet ordusunun Bakıda törətdiyi
Qanlı Yanvar qırğınından 2 il keçirdi. Naxçıvan
blokada şəraitində mənfur ermənilərlə müharibə və-
ziyyətində idi. Elektrik enerjisinin, qazın, istiliyin
qıtlığı zamanı idi. Bu çətinliklər ölkədə olduğu kimi,
kövrək addımlarla irəliləyən gənc milli ordumuzda
da özünü göstərirdi. 
    Yaxşı xatırlayıram... Abbas hərdən hərbi hissədən
icazə alıb ailəsinə gələndə anası, xalaları onun əsgər
köynəyini, ağ yaxalığını tez bir zamanda yuyub odun
sobasının istisində qurudar, bu gözəl-göyçək oğlanın
əyin-başını səliqəyə salardılar. Axı o əsgər idi! Vətəni-
mizi, ana-bacılarını qorumaq üçün çiynində avtomat
postda idi. Həmişə də şən və gülərüz...
    Abbas yaşda nəsil orta məktəb illərində 23 fevral –
sovet ordusu və hərbi dəniz donanmasının yaranması
gününü kişilərin bayramı kimi qeyd edirdi. Belə təntənəli
tədbirlərdə bir dəfə Abbas da Məmməd Arazın “Müharibə
olmasa” şeirini söyləmişdi:
    Əridib silahları
    Biz marten sobasında,
    Körpü yarada billik
    Yerlə Mars arasında, –
    Müharibə olmasa!
    Nə yazıq ki, müharibə idi... Azərbaycan Ordusu
torpaqlarımızın müdafiəsində şəhidlər verirdi...
    1994-cü il noyabrın 8-də hərbi komandanlığın əmri
ilə bir qrup əsgər və zabit Naxçıvandan müharibə
gedən qaynar xəttə – Qazax rayonuna göndərildi.
Abbasın 2 aydan sonra 3 illik hərbi xidməti tamam
olacaqdı. Qazaxda döyüş zamanı bir neçə ermənini
susdurandan sonra Abbas düşmən snayperinə hədəf
oldu. Noyabrın 23-də əsgər yaylım atəşinin sədaları
altında Naxçıvan şəhərindəki Şəhidlər Xiyabanında
torpağa tapşırıldı.
    Əynində sadə zolaqlı əsgər köynəyi, başında əsgər
furajkası, əlindəki avtomatını dizinə söykəmiş 21 yaşı
tamam olmamış bu gülərüzlü gənc 25 ildir, Vətənin
xidmətində əbədi ayıq-sayıq dayanır! Məktəbli formasını
soyunub əsgər paltarı geymişdi. Başqa şəkli yox idi.
Vaxt tapmamışdı cürbəcür pozalarda fotolar çəkdirməyə...

Hər il yanvarın 20-də – Ümumxalq
Hüzn Günündə ziyarətinə getdiyimiz
21 yaşlı o gülərüz gənc şəhid Abbas
25 ildir ki, əbədiyyətə qovuşub!

Bu acı xatirələrin göynərtisi idi ananın
bədənini uçunduran, ürəyini sızladan...
Yaşasaydı, indi 46 yaşlı kişi idi. O zaman
sevdiyi qıza – həyat yoldaşına ər qazancı,
oğul-uşağına ata qazancı, bəxtəvər ana-
sına – yaşından tez qocalıb saçları ağap-
paq olan Fatma xanıma oğul qazancı
gətirəcəkdi... Tale ona şəhid ucalığı,
şəhid qazancı gətirmək nəsib etdi...

Azərbaycan televiziyası ilə hər gün Prezidentin
sərəncamının icrası ilə bağlı xəbərlər verilir. Ara-sıra
bu yardımı alan varislər – kimisi ağsaqqal, ağbirçək
ata-ana, kimisi həyat yoldaşı, kimisi şəhidin övladı,
qardaş-bacısı ölkə Prezidentinə, onun qayğıkeşliyinə
minnətdarlıq ifadə edir.
    Heç bir bürokratik əngələ rast gəlmədən, heç bir
əyintiyə yol vermədən sənədləşmə bitən kimi şəhidin
ailəsinin hesabına bank köçürməsi edilir.
    Yanvarın 3-də Fatma xanımı banka çağırdılar. Bacısı
oğlu Mətin xalasını müşayiət edib yardımı alandan
sonra onu evlərinə apardı. Yenə də Fatma xanımın hə-
yəcandan bədəni əsirdi. Ona zəng vurdum... Nə
 deyəydim? Təbrik etməli deyildi! Gözaydınlığı verməli
deyildi! Qəhər məni boğdu. Fatmaya ürək-dirək vermək
əvəzinə hönkürüb ağladım! Dil açdım:
    – Fatma, aldın yardımı? Abbas neçə vaxtdı qazanıb
saxlayıb göndərib sənə! Oğul qazancıdı! Şəhid
 qazancıdı!!!
    Fatma titrəyən səslə: “Onu oxuda bilmədim. Bu
pulu nəvəm Abbasın təhsilinə xərcləyəcəyəm!” – dedi.
Halbuki nə oğlu, nə qızları, nə gəlini – heç kim
Fatmadan soruşmamışdı, pulu nəyə xərcləyəcəksən...
    Qəhərlənməyimin bir səbəbi də Vətənimdə şəhid
ailəsinə göstərilən bu qayğı və ehtiramın, Ali Baş
 Komandanın şəhid əsgərinin ailə üzvlərinə qayğısının
məni kövrəltməsi idi. Və mən həyəcandan fikrini ifadə
edə bilməyən Fatma kimi anaların adından ölkə Prezi-
dentinə,  Ali Məclisin Sədri cənab Vasif Talıbova
 minnətdarlığımı bildirirəm. 
    Allah şəhidlərə rəhmət eləsin! Vətən sağ olsun! 
    Şəhidlərin qazancı on bir min manat deyil, əmin-
amanlıqla yaşayan körpələrimizin rahat yuxusudur,
Vətənimizin günü-gündən dünyada artan qüdrəti,
 nüfuzudur!
    Abbas! Kiçik qardaşın Qabilin oğlu sənin adını da-
şıyır! Balaca Abbasdan soruşanda ki, “Abbas, necəsən?”,
– bircə sözlə cavab verir: “Bomba!” Sizdən sonrakı
nəslin hər övladı düşmən gözünü çıxardan bombadır!
Bu bombalar olacaq Vətənimizin müstəqilliyini əbədi
edən, azadlığı, demokratiyanı inkişaf etdirən!
     Təbiətin əbədi qanunları kimi əbədidir sizin xatirəniz!
    Günəş batıb qaranlıq düşür, sabah yenidən çıxmaq
üçün!.. Fəsillər dəyişir... Soyuq qış çovğun gətirir,
ağaclar çılpaqlaşır, yarpaqları şaxta vurur!..
    Həyətimizdəki badam ağaclarına baxanda da gördüm
ki, hər tökülən yarpağın dibindən çırtlayıb açmağa
hazır laşan bir tumurcuq boylanır, bahar gəlməsi üçün!
    Tumurcuq demişkən, məktəb illərimdə “Şərq qapısı”
qəzetində 9 May – Qələbə bayramı ərəfəsində müəllifini
unutduğum, çox sevdiyim bir şeir yadıma düşdü:
    Tumurcuq bağlayıb ağaclarımız,
    Ağzımız sulanır təzə bar üçün.
    Salamat gələcək bu baharımız,
    Biz sizə borcluyuq bu bahar üçün!
    Atalar, ərlər, oğullar, sizə qurban olum! Sizin qa-
zancınız şirindir, var-dövlətdir, xeyir-bərəkətdir, halal
zəhmətinizlə qazanırsınız, övladları, anaları bəxtəvər
edirsiniz, var olun! Lakin unutmayın ki, dünyanın hər
naz-nemətindən şirin, dəyəri, qiyməti heç bir ölçüyə
sığmayan qazanc Şəhid qazancıdır!
    Qanla qazanılan Şəhid qazancı!
                                                     Nubar ABDULLAYEVA

Şəhid qazancı...
(Esse)

    Naxçıvan Muxtar Respublikası
Rəssamlar Birliyinin Bəhruz Kən-
gərli adına Sərgi Salonunda
20 Yanvar faciəsinə həsr olunmuş
sərgi təşkil edilib. 

    Sərgiyə baxışdan əvvəl birliyin
sədri, Azərbaycan Respublikasının
Əməkdar rəssamı Ülviyyə Həmzə-
yeva çıxış edərək bildirib ki, xal -
qımızın qan yaddaşına yazılan

20 Yanvar faciəsi tariximizin qəh-
rəmanlıq səhifəsidir. Çünki 1990-cı
il yanvarın 19-dan 20-nə keçən
gecə tökülmüş qanlar Azərbaycan
xalqının müstəqillik uğrundakı mü-
barizə əzmini qıra bilməmiş, igid
oğullarımız şəhidlik zirvəsinə yük-
sələrək xalqımızın yenilməzliyini,
qəhrəmanlığını, Vətənə, torpağa sə-
daqətini bütün dünyaya, ən əsası
isə faciənin təşkilatçılarına nümayiş
etdirmişlər.
    Qeyd olunub ki, şəhidlərimizə
ehtiram əlaməti olaraq muxtar res-
publikamızda fəaliyyət göstərən ya-
radıcı insanlar, o cümlədən rəssamlar
da bu mövzuya tez-tez müraciət
edirlər. Bu gün təşkil olunan sərgidə

də 20 Yanvar faciəsi rəsm əsərlərinin
dili ilə nümayiş olunur.
    Tədbirdə çıxış edən Naxçıvan
Muxtar Respublikası Yazıçılar Bir-
liyinin sədri Asim Yadigar, Bəstəkar -
lar Birliyinin sədri Yaşar Xəlilov,
Memarlar Birliyinin sədri Heydər
Əhmədov, Müharibə, Əmək, Silahlı
Qüvvələr və Hüquq-Mühafizə Or-
qanları Veteranları Şurasının sədr
müavini Sultan İsmayılov 20 Yanvar
faciəsinin Vətənimizin azadlığı və
müstəqilliyi uğrunda mübarizə günü
kimi tariximizə daxil olduğunu bil-
diriblər. Vurğulanıb ki, bu qəhrə-
manlıq səhifəsi şair və yazıçıları-
mızın, bəstəkar və rəssamlarımızın
daim müraciət etdiyi mövzu olub.

“Unutsaq, unudularıq” adlı rəsm
sərgisində də xalqımızın qəhrəman-
lıq salnaməsi nümayiş etdirilən əsər-
lərin dili ilə tamaşaçılara bir daha
çatdırılır. 
    Sonra sərgiyə baxış olub.
    Qeyd edək ki, sərgidə nümayiş
olunan rəsm əsərləri içərisində gənc
rəssamların əsərləri xüsusilə diqqəti
çəkir. Bu da, öz növbəsində, faciənin
yetişməkdə olan gənc nəslin yad-
daşından heç bir zaman silinməyə-
cəyini və belə yaradıcılıq nümunələri
ilə gələcək nəsillərə də aşılanacağını
göstərir. 21 rəssamın 31 rəsm əsə-
rinin nümayiş etdirildiyi sərgi yan-
varın 25-nə kimi davam edəcəkdir.

- Gülcamal TAHİROVA

20 Yanvar faciəsinə həsr olunmuş 
sərgi təşkil edilib

     Bütün türk xalqları kimi, azərbay-
canlıların da ən qədim andı torpaqla,
çörəklə bağlı olub. Ona görə də həl-
ledici anlarda, səadət, etibar andı
içəndə, alqış deyəndə “And olsun
kəsdiyimiz çörəyə”, “Torpağın bə-
rəkətli olsun”, “Ağ günlü, ağ urvalı
olasan”,  – deyirlər. Azərbaycan Milli
Elmlər Akademiyasının müxbir üzvü,
mərhum Qadir Qədirzadənin dili ilə
desək, “Çörək bütün qidaların əsasını
təşkil edir. Yaşam uğrunda mübarizə
indiki anlamda “bir parça çörək qa-
zanmaq” ifadəsinə gəlib çıxmışdır.
Bütün qidaların başı sayılmışdı çörək.
Ancaq tək yox, duzla birlikdə – duz-
çörək. Digər yerlərdən fərqli olaraq
Naxçıvanın duzu da özündəndir,
taxılı da. Ona görə də biz duz-çörəyi
ən müqəddəs nemət hesab etmişik.
Amma onun yanına bir ifadə də
əlavə etmişik: “duz-çörək, düz çörək”.
İnsanları bir-birinə duz-çörək qədər
bağlayan ikinci bağ yoxdur. Duz-
çörək kəsən insanlar uzun illər keçsə
də, onu unutmurlar. Onlardan biri
digərinin qapısına gedib canını belə
istəsə, digəri onu da əsirgəməz. Biz
belə görmüşük. Duz-çörək bütün da-
vaların, mübahisələrin, qan-qadaların
qarşısını alıb. “Mən filankəslə duz-
çörək kəsmişəm, ona xəyanət edə
bilmərəm”. Duz-çörəyin gücü-qüdrəti
budur. Birinin evinə qonaq gedəndə

dost da olsa, düşmən də olsa, duz-
çörəklə qarşılayarlar. Ortalığa duz,
çörək gəldisə, deməli, orada dostluq
mühitindən özgə nəsə düşünməyə
dəyməz. Duz-çörək kəsmək bir-birinə
qarşı olan umu-küsüləri, iddiaları
aradan qaldırır. Yaxınlıq, doğmalıq
isə gələcəkdə mübahisələrin qarşısını
alır. Amma təəssüf ki, çox vaxt belə
olmur.
    Bir zamanlar yurdsuz-yuvasız,
dünyanı sərgərdan dolaşan ermə-
nilərə sığınacaq verib, duz-çörək
kəsdik. Lakin zaman keçdikcə du-
zumuza, çörəyimizə, özümüzə, tor-
pağımıza xəyanət etdilər. O duz-
çörəkdən ki onun qədir-qiyməti
 Əzraili belə, ram edə bilib.  
    Belə rəvayət edirlər ki, fərzi
tamam olmuş, bütün ömrünü xeyir -
xahlıq içində yaşayıb, hər kəsə əl
tutmuş aqil bir insanın canı alın-
mazdan öncə Əzrail bu pirani qo-

canın gözünə görünür və ondan
son diləyini soruşur. Xoş rəftarla
Əzraili süfrəsinə dəvət edən müdrik
onunla duz-çörək kəsir və həmin
duz-çörəyə and verir ki, yarımçıq
qalan işlərini başa vuranadək ona
möhlət versin. Üzünü Allaha tutub:
“Mənimlə duz-çörək kəsib, ey Uca
Yaradan, ölümdən möhlət istəyir

bu Adəm oğlu, canını
necə alım?” – deyən
Əzrail belə, kəsdiyi
duz-çörəyin qarşısında
aciz qalıb. 

Azərbaycanlılar da
duz-çörək kəsdiyi in-
sanlara heç vaxt xəyanət
etməyiblər. Qılıncın kə-
sərindən daha çox duz-
çörəyin gücünə inanıb-

lar. Ulu babalarımız dostluğu daha
da möhkəmləndirmək üçün duz-
çörək kəsiblər. Qonaq gələndə süf-
rəyə birinci duz-çörək gətirilib. Bu
inam zaman-zaman məsəllərdə, ata-
lar sözlərində, şeirlərdə özünə yer
alıb. Xalq şairi Süleyman Rüstəm
yazırdı:

    Oxu öyüdümü sən sətir-sətir,
    Qoy yağsın hər zaman dilindən     

ətir,
    Qazancını itir, malını itir,
    Ancaq duz-çörəyi itirmə, oğlum!

    Xalq arasında bu iki nemətlə
bağlı bir çox inanclar vardır. “Süf-
rəyə duz dağılanda dava düşər”, –
deyib onun üstünə qənd və ya
çörək parçası qoyarlar. “Çörəyi bir
əllə kəsməzlər” kimi inanclar xalqın
sınaqdan keçirdiyi, təsadüfi hadi-
sələrin belə proseslərlə üst-üstə
düşməsi nəticəsində formalaşmışdır.

Nikahdan sonra oğlan və qızı duz-
çörək ilə qarşılayır, çörəyi gəlinin
cehizi ilə birlikdə ər evinə aparar-
dılar. Çağaya göz dəyməməsi üçün
beşiyinə çörəklə bərabər duz da
qoyardılar. Uzaq səfərə gedənlər
yolda xata-baladan uzaq olmaqdan
ötrü özləri ilə duz, çörək aparırdılar.
Əkinləri tufanın vura biləcəyi zi-
yandan qorumaq məqsədilə hava
korlanmazdan əvvəl çörəyi tabaq
və ərsinlə birlikdə çıxarıb küçəyə
qoyardılar. Yazda ağaclar çiçək
açanda aramsız yağan yağışı da-
yandırmaq üçün evin ilk övladının
ovcuna duz tökülmüş bir parça çö-
rək qoyar yağışın altında saxla-
yardılar. Bunun gur yağışı səngi-
dəcəyinə inanardılar. Kimə isə “göz
dəyib” deyiləndə  bir çimdik duzu
həmin adamın başının üstündə gəz-
dirdikdən sonra ocağa atmaqla bəd
nəzərdən xilas olduqlarına inanırlar. 
    Duz-çörəyə inam təkcə insanlar -
arası münasibətlərdə deyil, müəyyən
heyvanların şərini qovmaqda də is-
tifadə edilməkdədir. Həyətə ilan və
ya bayquş gələndə ev sahibi onun
qarşısına duz-çörək qoyub deyərdi:
“Səni and verirəm duz-çörəyə kim-
səyə zərər vermədən get bu həyət-
dən”. Yaşlı insanlar bu sözlərdən
sonra həmin heyvanların getdiyini
söyləyirlər. 
    Qədim diyarımız bu gün həm
də duzu ilə məşhurdur. Duzdağ isə
dünyanın ən qədim duz mədəni ol-
maqla bərabər, həm də təbii şəfa
mənbəyi kimi tanınır. Hər il minlərlə
insan Duzdağ Fizioterapiya Mər-
kəzində müalicə olunur. Bütün bun-
lar bir daha göstərir ki, Naxçıvanın
duz yaddaşı qədimdir, onu öyrənmək
isə tariximizi öyrənmək qədər mü-
hüm və olduqca əhəmiyyətlidir.

- Ramiyyə ƏKBƏROVA

Duz-çörəyin gücü-qüdrəti, müqəddəsliyi

    Bu istiqamətdə görülən işlərin
davamı olaraq dünən gömrük or-
qanları tərəfindən növbəti məhv -
etmə tədbiri keçirilib. Kütləvi in-
formasiya vasitələri nümayəndə-
lərinin iştirakı ilə yandırılaraq məhv
edilən mallar, əsasən, keyfiyyətsiz
qida məhsullarından, köhnə, işlən-
miş ev əşyalarından, o cümlədən
qazla işləyən cihazlardan, pirotex-
niki vasitələrdən və digər mallardan
ibarət olub. 
    Məhv edilən 550 kiloqram meyvə
şirəsi, 362 kiloqram qarışıq ərzaq
məhsulu, 360 kiloqram xəmir ma-
yası, 350 kiloqram qarğıdalı çu-
buqları, 196 kiloqram turşu, 160
kiloqram xurma, 100 litr süd, 54
ədəd xama, 40 kiloqram qənd və
7 adda ümumi çəkisi 110 kiloqram
digər qida məhsulları keyfiyyətsiz
və ya xarab olduğundan, o cümlədən
üzərində istehsal və istehlak müddəti
göstərilmədiyindən saxlanılıb. 850

kiloqram biskvitin və 210 kiloqram
şokolad kreminin başa çatmış son
istifadə müddətinin sonradan artı-
rıldığı müəyyən olunub. 
    16 adda müxtəlif ev əşyaları və
mebel avadanlıqları, 21 ədəd qaz
sobası və qazla işləyən digər ci-
hazlar, eləcə də müxtəlif təsərrüfat
malları müvafiq müşayiət sənədləri
olmadığı və standartlara cavab ver-
mədiyi üçün saxlanılıb. Xaricdən
ayrı-ayrı vətəndaşlar tərəfindən gə-
tirilən köhnə, işlənmiş mallar ara-
sında 18 ədəd avtomobil şini də
olub. 
    Qeyd edək ki, insanların istifadə
etdikləri, birbaşa təmasda olduqları
əşyalar gigiyenik cəhətdən sağlam
və təhlükəsiz olmalıdır. Əks-təqdirdə
istifadə zamanı hansısa fəsadlar or-
taya çıxa bilər. İndi müxtəlif ölkə-
lərdə mənşəyi bilinməyən, müxtəlif
yollarla asanlıqla yayıla bilən yolu-
xucu xəstəlik törədiciləri vardır. Bu

baxımdan xaricdən gətirilən köhnə,
işlənmiş əşyalar, xüsusən də geyimlər
xüsusi riskli mallar sırasındadır.
Məhz ayrı-ayrı şəxslərin gətirdiyi
ümumi çəkisi 300 kiloqramdan artıq
geyim əşyası da bu səbəbdən sax-
lanılıb və məhv edilib.
    Gömrük nəzarəti zamanı müxtəlif
tanınmış markaların əmtəə nişan-
larından istifadə edilməklə saxta
yuyucu və təmizlik vasitələrinin
hazırlandığı müəyyən edilib. Göm-
rük orqanları tərəfindən xaricdən
muxtar respublikamıza gətirilərkən
saxlanılan 395 kiloqram yuyucu
vasitə məhz saxta və keyfiyyətsiz
olduğu üçün yandırılıb.  
    923 kiloqram quru və nəm sal-
fetlər, 290 kiloqram cücə yemi, 262
kiloqram şampun, 95 kiloqram hə-
şərat və bitkiçilik dərmanı, 37 kilo -
qram karton tara, 25 kiloqram balıq
yemi, 22 ədəd texniki spirt stan-
dartlara cavab vermədiyindən, üzə-
rində istehsal və son istifadə müddəti
göstərilmədiyindən, 4000 ABŞ dol-
ları və 6300 türk lirəsi saxta oldu-
ğundan, 1577 ədəd siqaret və ümu-
milikdə, 10 adda mal isə mənfur
Ermənistan Respublikasına aid ol-

duğundan məhv edilib. 
    Gömrük orqanları milli menta-
litetimizə zidd olan və dini dəyər-
lərimizlə uzlaşmayan ədəbiyyat və
vasitələrin, qanunvericiliklə mülki
dövriyyəsi məhdudlaşdırılmış digər
malların muxtar respublikaya gəti-
rilməsinə qarşı mübarizə tədbirlərini
də davam etdirib, bu istiqamətdə
saxlanılan, ümumilikdə, 4 adda
müxtəlif vasitələr, o cümlədən
50 ədəd beşbarmaq xüsusi qaydada
məhv olunub. 
    Gömrük orqanları tərəfindən xa-
ricdən tezalışan maddələrin və pi-
rotexniki vasitələrin gətirilməsinə
qarşı mübarizə də diqqətdə saxla-
nılıb. Qeyd edək ki, yalnız xüsusi
icazə əsasında idxalına yol verilən
bu tip qurğu, maddə və məmulat-
ların vətəndaşlar tərəfindən ölkə
ərazisinə gətirilməsi, satışı və isti-
fadəsi qanunla qadağan olunub.
Əvvəlki illərlə müqayisədə piro-
texniki məmulatların qanunsuz döv-
riyyəsinə cəhdlərin sayında azalma
müşahidə olunub, gömrük orqanları
tərəfindən saxlanılmış, ümumilikdə,
3 adda 69 ədəd pirotexniki vasitə
də yandırılıb.
    Naxçıvan Muxtar Respublikası
Dövlət Gömrük Komitəsi əmin edir
ki, qanunvericiliyin tələblərinin, is-
tehsalçıların və istehlakçıların hü-
quqlarının müdafiəsi, əhalinin key-
fiyyətli idxal məhsulları ilə təminatı,
insan sağlamlığının və ətraf mühitin
qorunması istiqamətində işlər bun-
dan sonra da davam etdiriləcək,
gömrük qaydalarının pozulması
hallarına qarşı lazımi tədbirlər
 görüləcəkdir.

Naxçıvan Muxtar Respublikası
Dövlət Gömrük Komitəsinin 

mətbuat xidməti

Gömrük orqanları tərəfindən saxlanılmış yararsız mallar və köhnə
əşyalar yandırılaraq məhv edilib

    Bakı İdman Sarayında 20 Yanvar
şəhidi Müşviq İsayevin xatirəsinə
həsr olunmuş sərbəst və yunan-
Roma güləşi üzrə yeniyetmələr ara-
sında sayca 22-ci açıq respublika
turniri keçirilib. 
    Turnirdə Azərbaycan pəhləvan-
ları ilə yanaşı, Gürcüstan, Rusiya,
Qazaxıstan və Özbəkistandan olan
güləşçilər iştirak ediblər. Yarışda
45, 48, 51, 55, 60 və 65 kiloqram
çəki dərəcələrində sərbəst güləş
üzrə 178 pəhləvan mübarizə aparıb.
Naxçıvan Muxtar Respublikası
 Güləş Federasiyasının yetirməsi
Camal Qasımov da turnirdə iştirak
edib. 51 kiloqram çəki dərəcəsində
mübarizə aparan güləşçi bürünc
medal qazanıb. 
    “Sərhədçi” Olimpiya-İdman
Kompleksində isə yeniyetmə cüdo-
çular arasında keçirilən Azərbaycan
birinciliyinə yekun vurulub. Yarışda
80 klubdan 612 cüdoçu medallar
uğrunda mübarizə aparıb.  Naxçıvan
Muxtar Respublikası Güləş Fede-
rasiyasının yetirməsi Paşa Ələkbərov
birinciliyin bürünc medalını qazanıb.
İdmançımız bu uğura 50 kiloqram
çəki dərəcəsində nail olub.
    Qeyd edək ki, qalib idmançıla-
rımıza təşkilatçılar tərəfindən diplom
və medal təqdim edilib.

İdmançılarımızdan 
uğurlu nəticə

    Naxçıvan şəhərindəki “Gənclik”
Mərkəzində Heydər Əliyev adına
Hərbi Liseyin kursantlarına vətən-
pərvərlik hissinin, milli-mənəvi də-
yərlərin daha dərindən aşılanması
və təbliği məqsədilə Naxçıvan Dövlət
Universitetinin İncəsənət fakültəsinin
tələbələri tərəfindən hazırlanmış
şəhid leytenant Qabil Orucəliyevdən
bəhs edən tamaşa nümayiş etdirilib.
    Tamaşanın nümayişi Naxçıvan
Muxtar Respublikası Gənclər və
İdman Nazirliyi, Gənclər Fondu və
Yeni Azərbaycan Partiyası Naxçıvan
Muxtar Respublika Təşkilatının
Heydər Əliyev adına Gənclər Birliyi
tərəfindən təşkil olunub. 

Tamaşa nümayiş olunub

    Şahbuz rayonunda “Zərərli vər-
dişlərə yox deyək, həmişə sağlam
olaq” devizi altında ümumtəhsil
məktəblərinin oğlanlardan ibarət
voleybol komandaları arasında
 rayon birinciliyi keçirilib.
    Birincilikdə 7 komanda olimpiya
sistemi üzrə mübarizə aparıb. Yekun
nəticəyə əsasən Biçənək kənd tam
orta məktəbinin komandası qalib
adını qazanıb. Digər iki pillədə Külüs
kənd tam orta məktəbinin və Şahbuz
şəhər 1 nömrəli tam orta məktəbin
komandaları qərarlaşıblar.
    Qalib komandalar yarış təşki-
latçılarının diplomları ilə təltif
 olunublar.

Naxçıvan Muxtar Respublikası 
Gənclər və İdman Nazirliyinin

mətbuat xidməti

Voleybol birinciliyi
başa çatıb

    Muxtar respublika gömrük orqanları tərəfindən daxili bazarın qorunması
və gömrük sahəsində hüquqpozma hallarına qarşı mübarizə tədbirləri
davam etdirilir. Bu məqsədlə idxal mallarının keyfiyyətinə, standartlara
uyğunluğuna xüsusi diqqət yetirilir, müvafiq dövlət orqanlarının rəyi
olmadan gətirilən, idxalı qadağan olunan və mülki dövriyyəsi məhdudlaş-
dırılan mallar barəsində qanunvericilik çərçivəsində tədbirlər görülür. 

    Ulu Tanrının bəndələrinə bəxş etdiyi nemətlər arasında duz və
çörək xüsusi yer tutur və müqəddəslik nümunəsi sayılır. Xörək duzu
bəşər övladına çox qədimlərdən məlumdur. İnsanın onunla tanışlığının
tarixi yeddi min ildən çoxdur. Qədim yunan filosofu Platon  demişdir
ki, duz allahların xüsusi qiymətləndirdiyi maddədir. Duza dini məra-
simlərdə, ayrı-ayrı şəxslər və dövlətlər arasında müqavilələr bağlanan
zaman xüsusi önəm verilmişdir. Bu kimi hallar bütün dövrlərdə və
ölkə lərdə baş verdiyindən onları bütün bəşəriyyət üçün ümumi sayılan
ənənələr hesab etmək olar. 

Etnoqrafiyamız


